
 No presente traballo preténdese expoñer  unha  visión xeral das dificultades  da 

protección do patrimonio natural a  nivel local e a importancia das actividades de campo 

como medio para contribuír á posta en valor e mellor xestión dese patrimonio natural. 

 

1. DIFICULTADES NA CONSERVACIÓN DO PATRIMONIO NATURAL: 

a) O que se entende por  patrimonio natural en   cada  caso: 

O mais frecuente é que as administracións (estatais, autonómicas e locais) e a opinión 

pública interpreten como patrimonio natural á fauna e á flora. Xa nun segundo termo 

téndese a interpretar como patrimonio natural ós puntos de interese paisaxístico.  

Esta situación trae como consecuencia que moitas veces nos inventarios queden 

esquecidos puntos xeolóxicos de interese que pagaría a pena protexer , pola súa 

estratigrafía, minerais ou estructuras que presentan. Mentres non cambie de todo a 

mentalidade a este respecto, haberá unha parte do patrimonio natural en perigo. 

b) O estado do marco lexislativo 

 Nos últimos 25 anos tense avanzado neste campo, tanto a nivel estatal como 

autonómico. 

En 1985 promúlgase a  Lei 16/1986 do Patrimonio Histórico Español que permitiu nas 

autonomías concretar a figura de Ben de Interese Cultural , aplicado sobre todo a xacementos 

paleontolóxicos. 



O verdadeiro avance viu coa Lei 4/ 1989 de Conservación de Espacios Naturais e da Fauna e 

Flora Silvestre. Ó amparo desta lei contémplase a figura de “monumento natural” que 

permitiría protexer puntos xeolóxicos de interese e resolver a dificultade mencionada no 

apartado a). 

 A nivel autonómico, a partir dese mesmo ano a Xunta comeza a catalogar e publicar 

un listado de Espacios Naturais protexidos, con distinta entidade e categoría. E xa en tempos 

mais recentes vemos como se  completan estas listas cos espacios propostos para a rede 

Natura 2000. 

 É certo que o marco legal para a protección do patrimonio natural existe, pero a 

dificultade ven da súa interpretación e aplicación,  especialmente a nivel local: Por exemplo, 

na devandita rede Natura 2000 está incluído o sistema Ulla –Deza, e nel  decláranse LICs ou 

zonas de interese comunitario as ribeiras ata a desembocadura. Moitas zonas de xunqueira na 

desembocadura do Ulla están sendo obxecto de actuacións urbanísticas que poden causar ( e 

causan) impacto ambiental. Cando colectivos cidadáns destas zonas preguntaron á Consellería 

de Medio Ambiente sobre a legalidade destas actuacións a resposta verbal foi que realmente o 

que contemplaban os LICs da rede Natura 2000 para ese caso era a protección da canle 

fluvial, non propiamente as ribeiras. Outro exemplo ilustrativo é o acontecido a unha 

asociación de veciños con montes en man común, tamén da comarca da Arousa. Esta 

asociación sabe que nos seus montes hai unha mámoa (“violada” como din os expertos, pero 

catalogada) e un posible  enclave de xeolóxico de interese. Por terceiras persoas saben das 

intencións da Xunta de ceder  eses terreos a unha empresa de explotación de áridos, pero sen 

ter nunca unha información oficial por parte da Xunta, e imposibilitados para facer unha 

xestión respectuosa co patrimonio natural, tal e como é a súa intención. 

 A esta manifesta dificultade derivada da xestión autonómica, temos que sumar as 

derivadas da xestión local: Se un concello ignora na súa ordenación do territorio e xestión 



urbanística  as figuras legais para protección do seu patrimonio natural, se non hai medios de 

control efectivo (dende a deputación e consellerías) ou non hai vontade de aplicalos para que 

se evite esta situación, é evidente que o marco legal por si mesmo non serve de moito, por 

perfecto que sexa. 

 

c) A actuación de outros organismos e asociacións  

 

Outros colectivos que teñen desempeñado o seu papel na catalogación e protección do 

patrimonio natural serían as universidades, a través das investigación e catalogacións feitas 

polos seus investigadores. O mesmo cabería dicir de entidades como o ITGE, que xa publicou 

en 1983 unha pequena guía de puntos de interese xeolóxico de Galicia, ou que ten seguido 

con esa labor de estudio e catalogación nas actualizacións cartográficas. Igualmente hai que 

destacar aquí todo o que son asociacións ecoloxistas, ou outras de carácter didáctico como a 

propia ENCIGA, que coas súas actividades  e publicacións contribúen á posta en valor  e 

aproveitamento do patrimonio natural. 

 

Todo o traballo destes colectivos  é un primeiro paso, unha base importante coa que 

hai que contar , pero tamén hai que admitir que moitas veces é difícil que este traballo  dea o 

seu froito a nivel local e concreto: 

- Os traballos de investigación de carácter universitario son normalmente 

manexados por un público especializado, e raramente é algo que se chegue a notar 

na xestión dun goberno local (agás que sexan os propios concellos os que fan 

encargos a departamentos universitarios, que tamén se da o caso algunha vez) 

- Algo semellante sucede coas asociacións didácticas e ecoloxistas. Poden chegar a 

logros  a nivel xeral , en campañas que modifiquen leis e normativas (como se 



pretende por exemplo coa campaña de “Ríos vivos”, ou todo o que se ten 

traballado despois do Prestige, etc). Pero xa vimos o que pasa coas normativas 

cando se trata de aplicalas a nivel local. Realmente conséguese  mais efectividade 

real na defensa do patrimonio natural cando hai axentes traballando a nivel local 

en situacións locais  (un  exemplo neste sentido é o traballo que ven facendo o 

Colectivo Ecoloxista do Salnés asesorando a agrupacións veciñais afectadas pola 

nova circunvalación en San Xenxo e o Grove). 

 

d) A conciencia cidadá 

 

 Como xa se mencionaba ó comezo, as posibilidades de conservación do patrimonio 

natural dependen moito do concepto que deste se teña e a importancia que se lle dea. 

 Na vida diaria do cidadán de a pe parece que aínda se entende máis como patrimonio a 

aquel de tipo histórico e arqueolóxico, que o propio patrimonio natural. Abonda con ver a 

información turística que ofertan os concellos habitualmente. Poderíase dicir que é unha 

novidade recente  o ofertar rutas de sendeirismo centradas na natureza, novidade que ven da 

man do incremento da oferta de turismo rural. 

 A potenciación deste tipo de turismo parece que vai creando unha conciencia colectiva 

de que a natureza tamén  pode dar beneficios , e pagaría a pena protexela. Pero a persistencia 

de puntos de vertido incontrolado de lixo nos nosos concellos segue a ser unha realidade 

sangrante, vertidos incontrolados que con frecuencia coinciden con puntos de interese natural, 

posibles espacios a protexer. É unha situación que ven a reflectir unha falla de conciencia 

colectiva a estes niveis, un vivir coa idea de que o espacio común non é de ninguén e polo 

tanto o seu deterioro non é problema de cada un en particular. 



 Facer fronte a esta dificultade implicaría un grande esforzo educativo ( nas novas 

xeracións e especialmente nas adultas) e tamén unha verdadeira vontade e medios na xestión 

local para atallar o problema. 

  

e) Posibilidades reais de xestión do patrimonio natural a nivel local 

 

Aínda que unha entidade xestión local tivese a mellor das vontades  para protexer o seu 

patrimonio natural, a realidade é que hoxe por hoxe batería cos seguintes atrancos: 

 

- Posibilidades limitadas de intervención no patrimonio privado: 

Con certa frecuencia acontece que parte do patrimonio natural local  está 

situado en  terreos privados, de tal xeito que a limpeza , mantemento en 

conservación destes enclaves non resulta doada: Os propietarios poden non 

estar dispostos a investir na propiedade mais alá do que esixen estrictamente as 

normativas locais. Outras veces tampouco está   regularizada a titularidade dos 

terreos. E en calquera caso, pretender que tales enclaves sexan preservados e 

xestionados implica unha negociación entre os concellos e particulares que non 

sempre é factible. 

- Problemas de presuposto para manter infraestructuras a longo prazo: 

Poñer en valor o patrimonio natural dunha localidade implica facer estudio, 

catalogacións, habilitar rutas de sendeirismo que permitan gozalo, persoal que 

as manteña en condicións de uso, carteis de sinalización , folletos divulgativos, 

etc. Todo iso obriga non só a un investimento inicial, senón tamén a un gasto 

fixo e continuado que non sempre é posible manter en concellos pequenos , de 

baixo presuposto. 



A posta en marcha das Axendas 21, e outras iniciativas similares, permitirían 

unha cofinaciación vantaxosa para os concellos (xa que unha parte do 

investimento correría por conta de consellerías e outras entidades). Pero 

acontece tamén con frecuencia que para os gobernos locais hai outras 

prioridades de investimento que son mais visibles e dan máis votos. 

- Dificultades para a erradicación  de vertedoiros incontrolados de lixo:  

Aínda que hoxe en día tense avanzado bastante na recollida periódica de lixo 

no rural, e incluso na recollida selectiva, é certo que persiste o arraigado 

costume de abandonar os obxectos de certo tamaño e o entullo de obras en 

baldíos e desmontes. Hoxe por hoxe, para calquera concello que queira evitar 

ese problema e erradicalo por completo implicaría a construcción e 

mantemento de barreiras que impedisen o acceso  a eses lugares, e un servicio 

de limpeza e vixilancia periódica, ademais de   conseguir  e habilitar 

vertedoiros controlados para ese tipo de refugallos. Isto implica , igual que 

mencionamos antes, un investimento que nalgúns caso non é posible, e que 

noutros casos simplemente non se considera  rendible. 

(espacio para  incluir Imaxe 1. Texto de pe de imaxe: “Elementos que inflúen na protección 

do patrimonio natural”) 

2- O PAPEL DAS ACTIVIDADES DE CAMPO NA CONSERVACIÓN DO 

PATRIMONIO NATURAL 

 

Despois de presentar este panorama inzado de ameazas e dificultades para a 

conservación   do patrimonio natural  cabería preguntarse qué outras cousas se poden facer. 

Unha idea repetida de distintos xeitos nesta exposición é que as pezas fundamentais 

para que a conservación do patrimonio sexa efectiva son os distintos axentes a nivel local. Na 

lista que se foi perfilando fomos mencionando: 



- Grupos de investigación e estudio que fagan chegar a información dos seus 

traballos ó goberno e poboación locais 

- Gobernos locais, comunidades veciñais  e cidadanía comprometidas coa protección 

do patrimonio natural local 

- Asociacións ecoloxistas  e educativas con proxectos de traballo de incidencia local. 

 

E finalmente a esta lista teriamos que engadir o profesorado que organiza actividades 

de campo nunha determinada localidade. 

 

A tendencia nos últimos tempos á hora de organizar actividades de campo cos 

alumnos e alumnas é pasar dun mero “excursionismo científico” a levar a  cabo 

experiencias e pequenas investigacións enmarcadas no temario e actividades que se 

desenvolven  na aula o resto do ano, (aínda que como se comentan no artigo de 

Moreira, Praia e Sofré do 2002, esa planificación meramente “excursionista” non ten 

desaparecido). 

 

O que aquí se propón é ir un paso máis alá: Non só contextualizar as actividades de 

campo dentro do currículo da aula, senón tamén encadralas dentro da  realidade  local 

na que se desenvolven.  

  

 Iso pode chegar a conseguirse facendo colaborar na actividade  (cada un ó seu nivel) : 

ó concello, propietarios de terreos, comuneiros de montes , e  mesmo a comunidade educativa 

local. Moitas   veces acontece que a comunidade local  descoñece, ou non está concienciada  

dabondo sobre a  utilidade didáctica e o valor de certos enclaves do seu patrimonio natural. O 

feito de que grupos de profesores e alumnos se lles acheguen solicitando permisos de visita ou 



demandado labores de limpeza e  acondicionamento axuda notablemente a poñer en marcha 

medidas de protección do patrimonio que ata entón serían impensables. 

 

3. UN CASO PRÁCTICO NO CONCELLO DE CATOIRA ( PONTEVEDRA)   

 

 No ano 1999 alumnado de Xeoloxía de COU do IES “Manuel Antonio” de Vigo, de 

“Xeoloxía ambiental” da Facultade de Biolóxicas de Santiago comezaron a facer vistas anuais 

ós depósitos aluviais de Catoira, zona que ata entón era unha canteira de áridos abandonada, 

volta a encher con entullo de obra e inzada de todo tipo de lixo (electrodomésticos,  mobles, 

ferros …), situada ademais en terreos privados. 

 A base de moitas conversas no Concello, e por  parte  do alcalde e director do CPI de  

Catoira co dono do terreo, conseguiuse un acordo verbal para poder realizar unha limpeza 

anual do terreo antes de cada visita didáctica, limpeza que corre por conta do Concello. 

 Por outra banda  en Febreiro de 2000 publícase no Boletín de ENCIGA unha proposta 

de aproveitamento didáctico da zona . 

Durante este tempo tamén foi posible invitar a visitar a zona a profesores vinculados 

ás universidades de Santiago e Vigo, e que gracias a iso se realizasen paneis fotográficos dos 

enclaves, e que a información dispoñible fose aproveitada nun traballo de cursos de 

doutorado. Igualmente a zona foi visitada e dada a coñecer a outros profesores e profesoras de 

Ensino Secundario interesados en realizar nun futuro saídas didácticas. 

 

  Outro dos enclaves  con depósitos aluviais antigos está situado no monte en man 

común dos veciños de Santabaia  (outra parroquia do concello de Catoira). Ó longo deste 

tempo tamén houbo conversas con este colectivo. Ademais da limpeza que nos primeiros anos 

acometeu o concello nesa zona (tamén convertida en vertedoiro incontrolado) , nos últimos 



tempos a comunidade de montes protexeu a zona cavando unha gabia no perímetro e 

plantando árbores no mesmo para impedir a entrada de vehículos. 

  Todo esto son signos de que a conciencia de que existen espacios naturais a 

protexer ten medrado neste tempo. 

(espacio para incluir imaxe  nº 2. Texto de pe de imaxe: “ portada do CD “Natureza e Medio 

ambiente en Catoira”.)  

 Outra proba máis desta vontade de protección e promoción do patrimonio natural está 

na edición dun cd sobre “Natureza e Medio Ambiente en Catoira”, que viu a luz o pasado mes 

de Xuño, gracias ó patrocinio do Concello de Catoira e ós esforzos da SGEA. Este material 

está concibido como unha especie de arquivo de recursos didácticos  que poden ser usados 

para deseñar  actividades e saídas de campo no Concello de Catoira (mapas xeolóxicos, de 

cuncas hidrográficas, de solos, de rutas de sendeirismo…) . Pretende ser tamén  un exemplo 

do que se podería facer en moitos máis lugares, concienciar do útil e rendible que sería a nivel 

didáctico dispoñer de materiais similares  en cada concello. 

(Fíxose unha tirada de 1000 exemplares que nestas últimas datas   foron  distribuídos ós 

institutos. Se algún centro aínda non o recibiu, pode reclamalo). 

 Finalmente, o Concello de Catoira está a poñer en marcha en colaboración coa 

Universidade de Santiago, un curso de post - grado sobre “Posta en valor do patrimonio 

natural no Concello de Catoira”. 

 

CONCLUSIÓN: 

  

Todas estas actuacións do concello, comunidades veciñais, etc, probablemente non 

xurdirían se non houbese nun principio grupos de profesores e alumnos preocupados por 

estudiar “in situ” enclaves do patrimonio natural dunha zona. 



 Falando desta experiencia práctica, o que se pretende é remarcar a importancia e o 

poder real, ás veces esquecido, que ten a actividade docente para transformar e mellorar o seu 

entorno. 

